
Crynodeb o Werthusiad o’r Gronfa 
Drawsnewid 
Chwefror 2022 

Cafodd Rhaglen Drawsnewid Gogledd Cymru ar gyfer iechyd a gofal ei hariannu gan 
Lywodraeth Cymru yn ystod 2020 a 2021 fel rhan o’r strategaeth, Cymru Iachach. 
Roedd yn canolbwyntio ar: 

1) Gwasanaethau cymunedol 
2) Plant a phobl ifanc 
3) Pobl ag anableddau dysgu 
4) Iechyd meddwl 

Nodau’r rhaglen: 
• Darparu ymyrraeth gynnar a gofal ataliol i helpu pobl i barhau i fyw gartref a 

bod yn annibynnol cyhyd â phosibl. 
• Gwella profiadau pobl o wasanaethau drwy wella integreiddiad, lleihau’r 

rhwystrau rhwng gwasanaethau presennol a darparu gofal di-dor. 
• Gwella canlyniadau defnyddwyr gwasanaeth ac atal argyfyngau.  

Llwyddodd y rhaglen i hyrwyddo’r defnydd o dechnolegau digidol; datblygodd offer, 
polisïau a hyfforddiant i gefnogi gwaith integredig a chyflawni’r ‘hyn sy’n cyfrif’ i 
unigolion; gweithredu modelau gofal newydd i gefnogi plant a phobl ifanc; gwella 
cymorth i bobl ag anableddau dysgu; a sefydlu Hybiau Cymunedol Mi Fedraf a 
mathau eraill o gefnogaeth i bobl â phroblemau iechyd meddwl, gan gynnwys 
cymorth cyflogaeth.  Cafodd y pandemig effaith aruthrol ar y rhaglen, gan dynnu staff 
a ffocws oddi ar y gwaith trawsnewid, er gwaethaf y ffaith bod y trawsnewidiad 
digidol wedi cyflymu. 

Mae’r gwerthusiad o’r rhaglen yn pwysleisio pwysigrwydd uwch-arweinyddiaeth, 
gweledigaeth glir ar gyfer gwaith partneriaeth, ymrwymiadau cyllido hirdymor a 
chyfranogiad pobl sy’n darparu ac yn defnyddio gwasanaethau yn y broses o 
drawsnewid gwasanaethau.  Y camau nesaf yw ymgorffori’r modelau newydd, 

cyflwyno’r prosiectau peilot llwyddiannus a gweithredu’r argymhellion ar gyfer gwaith 
rhanbarthol yn y dyfodol.  

Mae mapiau a rhestr geirfa ar ddiwedd y ddogfen hon. 

1. Gwasanaethau cymunedol  
Datblygu Timau Adnoddau Cymunedol yn seiliedig ar ardaloedd lleol er mwyn gwella 
iechyd a llesiant, darparu gofal yn agosach at adref a lleihau’r galw am wasanaethau 
fel derbyniadau mewn ysbytai.  

Effaith y rhaglen 
Rhai llwyddiannau, yn benodol gyda’r trawsnewidiad digidol, ond ni chyflawnodd y 
prosiect yr amcanion cyffredinol.  Y prif reswm am hyn oedd nad oedd Covid-19 yn 
caniatáu llawer o amser i’r staff ganolbwyntio ar drawsnewid, ond cafwyd rhai 
anawsterau hefyd gyda gwaith cynllunio cydgysylltiedig a’r dull gweithredu, sef 
defnyddio asiantwyr newid a oedd yn cael eu hariannu gan y rhaglen i weithio ochr 
yn ochr â staff gweithredol. 

1.1 Datblygu ardaloedd lleol 
Nid oedd gweithio ar sail ardaloedd lleol yn ymarferol felly mae’r trefniadau 
arweinyddiaeth yn seiliedig ar lefel sir yn awr gyda gwaith cyflawni gweithredol mewn 
ardaloedd lleol.  Cynhyrchodd y prosiect fap trywydd a llyfr gwaith i gefnogi gwaith ar 
sail lle, cynhaliwyd ymarfer cwmpasu cyfreithiol ac asesiadau o anghenion ardaloedd 
lleol. 

1.2 Y gweithlu a chyflawniad gweithredol 
• Ardal y gorllewin: Cefnogwyd timau a rheolwyr gweithredol lleol i drefnu Timau 

Adnoddau Cymunedol a datblygwyd dull Tîm Amlddisgyblaeth ar gyfer cleifion 
cymhleth.  Roedd gwahaniaethau barn sylweddol rhwng y timau gofal iechyd a 
gofal cymdeithasol o ran a yw’r weledigaeth ar gyfer gwaith integredig yn cael 
effaith ar gyflymder ac effeithiolrwydd. 

• Ardal ganolog: Gwnaed gwaith gyda Sgiliau Iechyd i ddatblygu model gweithlu ar 
sail cymhwysedd ar gyfer pob aelod o staff y Tîm Adnoddau Cymunedol. 

• Ardal y dwyrain: Roedd timau gwaith cymdeithasol eisoes wedi’u cyd-leoli gyda 
thimau iechyd cymunedol, ond mae gwaith Tîm Amlddisgyblaeth ar waith yn awr 
gyda chefnogaeth Cydgysylltwyr Gofal.  Mewn ymateb i’r pandemig bu’r rhaglen 
yn cefnogi swyddi a thimau newydd yn Nhŷ Marleyfield i gynorthwyo i ryddhau 
pobl o’r ysbyty. 

1.3 Trawsnewidiad digidol 
• Mae cytundebau rhannu data ar waith. 
• Mae gan bob tîm nyrsys ardal E-amserlen (Malinko) a ffonau clyfar yn awr. 
• Crëwyd dangosfwrdd prawf cysyniad gwybodaeth busnes ar gyfer gwasanaethau 

iechyd meddwl yn yr Ardal Ganolog. 
• Darparodd ‘Pacesetter’ De Wrecsam offer a hyfforddiant i Nyrsys Ardal er mwyn 

cael mynediad at y cofnodion Gofal Sylfaenol a’u defnyddio. 
• Cytunwyd ar un dull gweithredu ar gyfer ymgynghoriadau rhithiol ar gyfer 

Gogledd Cymru a rhannwyd hyn gyda staff rheng flaen. 
• Darparwyd 427 o iPads i brosiect Cymunedau Digidol a darparwyd offer arall i 

gartrefi gofal a nyrsio, ysbytai a hosbisau er mwyn galluogi ymweliadau rhithiol, 
ymgynghoriadau o bell, mynediad at gymorth o bell a hyfforddiant i’r staff. 

1.4 Datblygu cymunedol  
Hyrwyddo rôl y trydydd sector a’r sector cymunedol yn cefnogi llesiant, cynhwysiant 
a chyfranogiad a chydgysylltu presgripsiynau cymdeithasol.  

• Catalyddion Cymunedol a gomisiynir i reoli prosiectau micro-gomisiynu yn 
Wrecsam, Sir Ddinbych a Gwynedd. 

• Mae Dewis Cymru wedi’i lwytho ar y sgriniau hafan, mae iPads wedi’u benthyg 
fel rhan o’r prosiect cymunedau digidol. 

• Meddalwedd elfennol sy’n adolygu mentrau presgripsiynau cymdeithasol ar 
draws y rhanbarth. 

1.5 Cynllunio cynaliadwyedd 
Cynyddu cwmpas cyflawni gofal iechyd a gofal cymdeithasol yn y gymuned.  
Cynhaliwyd adolygiad o grantiau yn yr Ardal Ganolog. 

• Dadansoddi data ar gyfer Addasu gwasanaethau cymunedol ar gyfer y rhaglen 
rhyddhau. 

• Canlyniadau'r dadansoddiad o system gyfan yr ardal ganolog wedi’u casglu, eu 
dadansoddi a’u triongli gyda thystiolaeth o ffrydiau gwaith eraill. 

• Atebolrwydd ar Sail Canlyniadau a hyfforddiant Fframwaith Llwybrau Integredig 
Di-dor ar gyfer Pobl wedi’i ddarparu (Fframwaith Llwybrau Integredig Di-dor ar 
gyfer Pobl, y Llwybr Integredig ar gyfer Pobl Hŷn yn flaenorol).  Y Fframwaith 
wedi’i weithredu yn yr Ardal Ganolog. 

Casgliadau a’r camau nesaf 
Cau’r rhaglen a rhannu’r dogfennau a’r offer a gynhyrchwyd.  Oherwydd bod cymaint 
o’r gwaith i ddatblygu gwasanaethau newydd wedi’i wneud o fewn siroedd, 
argymhellir eu bod yn parhau i ariannu a datblygu’r gwaith hwn. 

2. Plant a phobl ifanc 
Ymyrraeth gynnar a chefnogaeth ddwys er mwyn cyflawni canlyniadau gwell i blant a 
phobl ifanc heb droi at ymyrraeth a gofal statudol hirdymor a chostus. 

Effaith y Rhaglen 

2.1 Llesiant, iechyd a gwytnwch emosiynol 
• Fframwaith iechyd meddwl a llesiant emosiynol rhanbarthol: Fframwaith a 

grëwyd ar gyfer plant 8 i 11 oed i ddarparu arweiniad ar iechyd emosiynol a 
gwybodaeth am pryd y mae’n briodol ceisio cymorth ac o ble.  Mae fframweithiau 
ar gyfer grwpiau oedran eraill yn cael eu datblygu.  Mae gweithgareddau wedi’u 
dosbarthu i ysgolion er mwyn cefnogi’r fframwaith a chaiff y fframwaith ei ategu 
gan lwyfan digidol a ddatblygwyd drwy’r Her Menter Ymchwil Busnesau Bach 
(SBRI). 

• StayWise Cymru: Gwefan newydd wedi’i datblygu gyda Gwasanaethau Brys 
Cymru fel adnodd addysgol ar gyfer ysgolion ar ddiogelwch, iechyd a llesiant. 

• Friends Resilience: Cwblhawyd a lansiwyd cyfieithiad Cymraeg o ddeunydd 
Rhaglen Hyfforddiant Friends Resilience, sy’n darparu sgiliau i athrawon ac eraill 
sy’n gweithio gyda phobl ifanc i feithrin gwytnwch emosiynol. 

• Cymorth cynnar: Gweithredwyd prosiectau amrywiol i ddarparu cymorth cynnar 
i blant ag anghenion ychwanegol. 

2.2 Cymorth cynnar i blant ag anghenion ychwanegol 
• Ardal y gorllewin: Rhaglen hyfforddiant aml-asiantaeth i staff y Gwasanaethau 

Plant i ddarparu gofal a chymorth wedi’i hysbysu gan drawma, gyda 96% o’r 
cyfranogwyr yn dweud eu bod yn teimlo’n fwy abl i gefnogi’r teuluoedd a’r bobl 
ifanc yr oeddent yn gweithio gyda hwy. Cynllun grant Creu Cymunedau Cryf i 
gefnogi anghenion uniongyrchol plant a theuluoedd a grëwyd gan y pandemig, er 
enghraifft darparu gweithgareddau, ardaloedd chwarae ac offer a bwyd brys. 

• Ardal ganolog: Treialu Gwasanaeth Integredig Lleol i Deuluoedd (LIFT) sy’n 
cynnig cymorth wedi’i dargedu i blant a phobl ifanc sy’n dechrau dangos 
ymddygiad heriol.  Cefnogwyd 50 o achosion rhwng mis Gorffennaf a mis 
Tachwedd 2001, ymyriadau ar gyfer 27 o deuluoedd a chyngor, ymgynghoriad a 
chefnogaeth gyflym ac effeithiol i weithwyr proffesiynol sy’n gweithio gyda 
theuluoedd eraill. 

• Ardal y dwyrain: Fe wnaeth y prosiect Creu Cymunedau Cryf ariannu swydd 
‘presgripsiynu cymdeithasol’ i gysylltu teuluoedd â darpariaeth briodol yn y sector 
gwirfoddol a chymunedol. 

2.3 Ar ffiniau gofal – timau asesu a chefnogi 
Tri gwasanaeth cymorth dwys newydd ar gyfer plant ag anawsterau emosiynol ac 
ymddygiadol i’w hatal rhag gorfod dechrau derbyn gofal, galluogi teuluoedd i ail-uno 
a/neu asesiad o safon i hysbysu lleoliad a phecyn cymorth priodol. 

• Ardal y gorllewin: Tîm Trawsnewid Gwynedd a Môn. Arafodd y cynnydd o 
ganlyniad i’r ffocws ar gymorth cynnar yn ystod y pandemig ac anawsterau 
recriwtio ond mae gwasanaeth ar waith yn awr.  Roedd hyn yn cynnwys cynllun 
peilot Amddiffyn Plant effeithiol sydd wedi lleihau’r nifer o achosion amddiffyn 
plant sy’n ‘llithro’, egluro trothwyon, gwella strwythur cynadleddau achos a chreu 
offer ac adnoddau.  Bwriedir ei gyflwyno yng ngweddill Gogledd Cymru. 

• Ardal ganolog: Gwasanaeth Bwthyn y Ddol. Model gofal pwrpasol a fu’n 
gweithio’n ddwys gyda holl aelodau’r teulu gan ddefnyddio ymyriadau therapiwtig 
er mwyn mynd i’r afael ag achosion sylfaenol.  Bu’r tîm clinigol, o dan arweiniad 
seicolegydd, yn gweithio gydag 11 o deuluoedd erbyn diwedd mis Hydref.  
Cyfleuster preswyl ar gyfer lleoliadau brys, tymor byr ar gyfer asesu a chefnogi 
yw’r cam nesaf. 

• Ardal y dwyrain: Gwasanaeth Therapi Aml-Systemig (MST). Ymyrraeth ddwys, 
ar sail tystiolaeth, i deuluoedd a’r gymuned sy’n gweithio ochr yn ochr â phawb 
sy’n gysylltiedig â’r unigolyn ifanc.  Wedi’i gefnogi a’i drwyddedu gan MST UK, 
darparodd y gwasanaeth y rhaglen i 44 o deuluoedd rhwng Mai 2020 a Medi 
2021, gan gwblhau 35 o achosion.  Mae Cam 2 yn cynnwys darpariaeth breswyl i 
agor yn ystod Gwanwyn 2022 gyda thîm newydd yn cael ei hyfforddi i gyflawni’r 
fersiwn preswyl, Tîm Trawsnewid Ymyrraeth Aml-Systemig i Deuluoedd (MST 
FIT). 

“Fe dynnodd y pwysau oddi arnaf.  Gallwn drafod fy mhroblemau gyda hi.  Fe 
wnaethom drafod pob agwedd.  Roedd yn ddefnyddiol iawn i mi.  Ni allaf ei chanmol 
digon” (rhiant gyfranogwr MST) 

Casgliadau a’r camau nesaf 
Roedd y rhaglen i blant a phobl ifanc yn creu cyfleoedd gwirioneddol i rai o’r plant 
mwyaf agored i niwed mewn cymdeithas, yn arbennig y rhai a oedd wedi disgyn 
rhwng bylchau mewn gwasanaethau yn flaenorol ac a oedd mewn perygl o orfod 

symud i ofal preswyl hirdymor.  Argymhellir bod y gwaith hwn yn parhau a’i fod yn 
cael ei gefnogi gyda chyllid hirdymor.  Mae angen sefydlogrwydd ar y 
gwasanaethau, yn arbennig y gwasanaethau ar ffiniau gofal, am eu bod yn 
ymgorffori’r model ac yn datblygu modelau gofal preswyl. 

3. Pobl ag anableddau dysgu 
Gogledd Cymru Gyda’n Gilydd: Gwasanaeth di-dor i bobl ag anableddau dysgu, 
rhaglen sy’n ceisio trawsnewid bywydau pobl ag anableddau dysgu i gyflawni’r hyn 
sy’n bwysig iddyn nhw.  Newid cymdeithas er mwyn rhoi mynediad cyfartal, gan 
gynnwys i addysg, cyflogaeth, tai, perthnasoedd ac iechyd a llesiant.  Wedi’i 
chynhyrchu ar y cyd gyda phobl ag anableddau dysgu. 

Effaith y rhaglen 

3.1 Strwythurau integredig. Darparu gofal cydgysylltiedig. 
• Partneriaeth newydd rhwng Bwrdd Iechyd Prifysgol Betsi Cadwaladr a Chyngor 

Sir Ynys Môn i dreialu dull cyllideb gyfun at asesiadau, cynlluniau, adolygiadau a 
dyraniadau cyllid gofal iechyd a gofal cymdeithasol.  

• Swyddi newydd i gefnogi trawsnewidiadau gan gynnwys Cydgysylltydd 
Trawsnewid Llesiant rhanbarthol. 

• Llwybr trawsnewid rhanbarthol o wasanaethau plant i wasanaethau oedolion. 
• Adroddiad Anghenion Dysgu Ychwanegol (ADY) ar gyfer y rhanbarth, sy’n 

pwysleisio’r gyfraith a’r gofynion newydd er mwyn i bobl ifanc allu cyflawni’r hyn 
sy’n bwysig iddyn nhw wrth iddynt drawsnewid i fod yn oedolion. 

3.2 Datblygu’r gweithlu 
• Y fframwaith gwerthoedd ac ymddygiad yn cael ei gynhyrchu ar y cyd gyda 

dinasyddion. 
• Crëwyd modiwlau e-ddysgu i staff ar sut i gynorthwyo dinasyddion i fyw bywyd 

da. 
• Codi ymwybyddiaeth a rhannu arfer gorau mewn Cefnogaeth Weithredol a 

Chefnogaeth Ymddygiad Cadarnhaol drwy Gymuned Arfer ranbarthol newydd 
sydd â 139 o aelodau sy’n cynnwys teuluoedd yn ogystal â gweithwyr 
proffesiynol. 

• Argaeledd uwch diploma BTEC mewn Cefnogi Ymddygiad Cadarnhaol ar lefelau 
3, 4 a 5 ar draws y rhanbarth yn ogystal â hyrwyddo hyfforddiant Cefnogaeth 
Weithredol gan gynnwys y defnydd o’r ap Cefnogaeth Weithredol. 

3.3 Iechyd a llesiant 
• Cyngor hawdd ei ddarllen a gwefan ‘Gofalwch am Eich Iechyd’, sy’n codi 

ymwybyddiaeth o wiriadau iechyd, gwasanaethau llesiant a chadw’n iach yn 
ystod y pandemig. 

• Darparu offer TG a chymorth i gael dinasyddion a’u teuluoedd ar-lein ac wedi 
cysylltu. 

• 14 hyrwyddwr gwirio iechyd, pob un gydag anabledd dysgu, wedi’u recriwtio ac 
maent bellach yn arwain y gwaith o ddylunio a chyflawni sesiynau iechyd a 
llesiant. 

“Fe wnes i fynychu’r gweithdy a dysgais bethau newydd am Archwiliadau Iechyd.  
Roedd yn hawdd ei ddeall.  Rwy’n mynd i gael fy Archwiliad Iechyd fy hun yn fuan 
iawn.  Byddaf yn sôn am hyn wrth fy ffrindiau”. (Unigolyn ag anabledd dysgu, 
Prosiect Iechyd Addysg Cyfoedion) 

3.4 Comisiynu llety a chymorth 
• ‘Cynlluniau agosach at adref’ ar gyfer pobl ifanc sy’n agos at y cam trawsnewid. 
• Cynllunio mathau o dai a fydd yn cyflawni anghenion y boblogaeth yn awr ac yn y 

dyfodol gyda Landlordiaid Cymdeithasol Cofrestredig. 
• Protocolau a chytundebau ‘preswyliaeth gyffredin’ i hwyluso pobl sy’n symud 

rhwng siroedd. 
• Cynllunio ar gyfer unigolion ag anghenion cymorth a llety cymhleth, gan 

ddefnyddio dull o gyd-gynhyrchu er mwyn canfod datrysiadau o fewn y sir. 
• Cwblhawyd yr ymgynghoriad ac mae gwaith cynnar yn mynd rhagddo i hwyluso 

adleoliad pobl (o bob oed) ag anabledd dysgu sydd wedi’u lleoli y tu allan i’r sir ar 
hyn o bryd ond sy’n awyddus i fod yn agosach at eu teulu, ffrindiau a’u cymuned. 

3.5 Newid cymuned a diwylliannol 
• Cafodd pobl ag anableddau dysgu eu grymuso i gyd-gynllunio, cyd-gyflawni a 

chyd-werthuso 15 prosiect cymunedol, o’r enw Model Cyflawni Amgen. 
• Buddsoddwyd yn y gweithlu cynorthwyydd personol (CP) gan gynnwys datblygu 

modiwlau addysgu CP a phorth newydd i CP. 
• Hyfforddwyd broceriaid cymorth Imagineer newydd a chynorthwywyd dinasyddion 

i deimlo wedi’u grymuso wrth recriwtio CP ac archwilio opsiynau cymorth. 

“Pan wnaethom ddechrau roedd yn teimlo’n ynysig... Erbyn hyn mae’n cael 
mynediad llawn at weithgareddau cymunedol unwaith eto ac mae ganddo swydd 

ran-amser, ar ôl derbyn cymorth i ddechrau ail-ddefnyddio trafnidiaeth gyhoeddus 
drwy ei gymorth.” Adborth Brocer Cymorth Imagineer) 

3.6 Technoleg gynorthwyol 
• Caledwedd gan gynnwys ffonau, iPads, gliniaduron a meddalwedd. 
• Cymorth i helpu pobl i fynd ar-lein a defnyddio technoleg gan gynnwys 

ECRS/prosiect gliniaduron Iechyd i gynorthwyo pobl i ddefnyddio technoleg ar 
gyfer apwyntiadau rhithiol gyda meddygon teulu neu ysbytai, cyfeillion a 
chefnogaeth ar gyfer sefydliadau gwirfoddol. 

• Rhannwyd ap Insight Innovate Trust (amgylchedd diogel ar y cyfryngau 
cymdeithasol i deuluoedd a gweithwyr proffesiynol gofal cymdeithasol) gyda 
sefydliadau partner. 

• Llyfrgell dechnoleg gyda 50 a mwy o offer i’w benthyg, gan gynnwys: 
cyfrifiaduron llechen/ffonau, Fitbit, clustffonau Realiti Rhithwir, Alexa, taflunydd, 
pyrth, oriawr (tracio), dongles, C-pen.  

• Mae tudalen Facebook a gwefan yn darparu fforymau ar gyfer rhannu 
newyddion, digwyddiadau a gwybodaeth. 

• Mae Cymunedau Digidol Cymru wedi adolygu eu deunyddiau hyfforddiant ar-lein 
a’u gwneud yn fwy cynhwysol i bobl ag anableddau dysgu ac maent wedi 
gweithio mewn partneriaeth â Hft a Chymdeithas Tai Clwyd Alyn i gynnal 
hyfforddiant ar gyfer interniaid sy’n chwilio am waith. 

• Mae strategaeth dechnoleg wedi’i chynhyrchu a’i rhannu. 

3.7 Cyflogaeth 
• Grŵp Llywio Strategaeth Gyflogaeth ranbarthol aml-asiantaeth newydd sy’n 

ceisio cymeradwyo strategaeth erbyn Mawrth 2022. 
• Prosiect interniaeth gyda chefnogaeth yn ysbyty Glan Clwyd, Sir Ddinbych. 
• Darparodd Agoriad Cyf gwrs ar ‘godi proffil cyflogaeth fel uchelgais bywyd’ i wyth 

o bobl ifanc ag anableddau dysgu yn y coleg. 
• Adnodd newydd i gefnogi’r broses drawsnewid a hyrwyddo cyflogaeth a 

gynhyrchwyd ar y cyd gan aelodau clwb ieuenctid Cerddoriaeth a Ffilmiau 
Cymunedol TAPE. 

• Drwy gronfa drawsnewid y rhaglen, mae 15 o bobl ag anableddau dysgu wedi 
dod o hyd i waith â thâl. 

• Pecyn offer newydd i gyflogwyr sy’n hyrwyddo manteision busnes cyflogi pobl ag 
anableddau dysgu. 

• 4 gweithdy Buddiannau Busnes wedi’u cynnal ar ddechrau 2022.  Mae TAPE 
wedi cynhyrchu ffilm ar y cyd ar gyfer cyflogwyr, i’w lansio yn y gweithdai. 

Casgliadau a’r camau nesaf 
Llwyddodd y rhaglen i godi proffil anableddau dysgu yn y Bwrdd Partneriaeth 
Rhanbarthol.  Bydd llawer o’r prosiectau naill ai’n dod yn hunangynhaliol neu’n dod 
i’w diwedd naturiol.  Dylid ehangu prosiectau llwyddiannus, dylai’r sector cymunedol 
a gwirfoddol barhau ac mae angen gwaith rhanbarthol o hyd i barhau â’r gwaith o 
integreiddio gofal iechyd a gofal cymdeithasol.  Y blaenoriaethau cytunedig ar gyfer y 
camau nesaf yw: 

• Newid cymunedol a diwylliannol, gan gynnwys rhaglen Archwiliad Iechyd wedi’i 
arwain gan gymheiriaid 

• Llety, gan gynnwys dulliau comisiynu integredig 
• Cyflogaeth 
• Technoleg  
• Ymyrraeth gynnar, atal a thrawsnewid i blant a phobl ifanc ag anableddau dysgu. 

4. Iechyd meddwl 
Y rhaglen Mi Fedraf (annibynnol – cysylltiol – gweithredol - rhwydweithiol) i 
weithredu system gofal arloesol, mwy integredig a diwylliant sy’n atal, ond pan fydd 
angen, sy’n ymateb yn effeithiol i episodau o angen ac argyfwng iechyd meddwl 
acíwt.  Rhan o strategaeth Law yn Llaw at Iechyd Meddwl (T4MH) Gogledd Cymru.  

Effaith y rhaglen 

4.1 Hybiau Cymunedol Mi Fedraf 
Sefydlwyd 8 hwb cymunedol ar draws Gogledd Cymru a fu’n gweithio gyda 
phartneriaid yn y trydydd sector i gynnig cymorth hygyrch, atgyfeiriadau ac 
amgylchedd diogel.  Wedi’u haddasu i ddarparu cymorth rhithwir yn ystod y 
pandemig a’r gwasanaeth cymorth dros y ffôn ‘Stay Well’.  Dychwelodd cymorth 
wyneb yn wyneb ym mis Ebrill 2021.  Cefnogir tua 900 o bobl bob mis ar draws yr 
hybiau ac adroddwyd gwelliant o 30% ar gyfartaledd i lesiant meddyliol ac 
amcangyfrifir bod 53 apwyntiad meddyg teulu wedi’u hosgoi.   

“Fe wnaeth derbyn diagnosis o salwch meddwl fy llorio a fy ofni, a chollais y swydd 
yr oeddwn wedi gweithio’n galed ynddi am 10 mlynedd.  Rhoddodd KIM y gofod i mi 
ddod drwy’r cyfnodau caled a mynegi fy hun drwy gelf, a gofod i deimlo’n ddiogel, i 
leisio fy meddyliau a fy marn ac ychydig o chwerthin hefyd!” (cyfranogwr hwb Mi 
Fedraf, partner darparu KIM Inspire) 

4.2 Gofal Sylfaenol Mi Fedraf 
Cynllun peilot sy’n lleoli Therapyddion Galwedigaethol arbenigol mewn 4 Meddygfa 
Meddygon Teulu gan gynnig cwnsela, cyngor, cyfeirio ac atgyfeirio ymlaen i tua 470 
o unigolion.  Ymateb i amrywiaeth eang o faterion iechyd meddwl a llesiant meddyliol 
a gwneud ymyriadau gan gynnwys gorbryder/rheoli hwyliau, cyngor hunan-reoli, 
cysylltu ag adnoddau eraill (e.e. Hybiau Mi Fedraf), ymlacio/ymwybyddiaeth ofalgar, 
pennu nodau ac arferion da o ran cwsg.  Adroddwyd gwelliant o 55% yn ansawdd 
bywyd i gyfranogwyr. 

4.3  Mi Fedraf Weithio 
Mynediad cyflym at gymorth cyflogaeth arbenigol ddwys i bobl ag anghenion iechyd 
meddwl.  Bu’r rhaglen gychwynnol yn llwyddiant ac mae cam 2 ar waith yn awr yn 
ehangu i fwy o leoliadau gofal sylfaenol a gofal cymunedol.  Derbyniwyd bron 950 o 
atgyfeiriadau gyda 700 yn cael mynediad at wasanaethau cymorth Mi Fedraf 

Weithio, a chafodd 24% eu cefnogi i mewn i waith.  Cyfeiriodd y cyfranogwyr at 
lesiant gwell a llai o orbryder ac iselder. 

4.4  Mi Fedraf Digidol 
Gwerthusiad o offer iechyd meddwl ar-lein gan gynnwys Daylio, Serenity a Silver 
Cloud (CBD ar-lein), a ganfu bod mynediad at gymorth ar unwaith yn cynnal llesiant 
pobl a gwelodd 63% gynnydd a gwelliant therapiwtig.  Roedd gan bobl dawelwch 
meddwl o wybod eu bod yn gallu cael mynediad at yr ap unrhyw amser ac roedd y 
swyddogaethau adrodd hwyliau a’r dolenni yn golygu bod unrhyw ddirywiad yn cael 
ei nodi’n gynnar ac ymyriadau yn cael eu rhoi ar waith.  O ganlyniad, derbyniodd 
hybiau cymunedol eraill hyfforddiant i gynorthwyo pobl i gael mynediad at yr offer 
iechyd meddwl ar-lein hyn. 

Casgliadau a’r camau nesaf 
Defnyddiodd y rhaglen Mi Fedraf fframwaith casglu data manwl sy’n dangos bod pob 
rhan o’r gwasanaeth yn cael eu defnyddio’n helaeth a’u bod yn cyflawni effaith 
fesuradwy ar lesiant meddyliol y cyfranogwyr.  Sicrhawyd cyllid i barhau gyda rhai 
elfennau, gan gynnwys Mi Fedraf Weithio a Gofal Sylfaenol Mi Fedraf (er nad yw’r 
model terfynol wedi’i gymeradwyo eto).  Mae cyfleoedd cyllido yn cael eu hystyried 
ar gyfer Hybiau Cymunedol Mi Fedraf, a fydd yn ymgorffori Mi Fedraf Digidol.  Mae 
angen gweithio mewn partneriaeth er mwyn ymgorffori ac integreiddio’r ymyriadau 
cynnar a’r gwasanaethau ataliol hyn yn llawn ar gyfer iechyd meddwl. 

 

   

  



14 
 

Rhestr termau 
Ardal Mae Gogledd Cymru wedi’i rhannu’n dair ardal at ddibenion 

cynllunio bwrdd iechyd.  Y rhain yw ardal y Gorllewin (Ynys 
Môn a Gwynedd), yr ardal Ganolog (Conwy a Sir Ddinbych) 
ac ardal y Dwyrain (Sir y Fflint a Wrecsam). 

Clwstwr gofal sylfaenol Grŵp o bractisau meddygon teulu a sefydliadau partner 
sy’n cydweithio mewn ardal ddaearyddol benodol. 

Ardal leol Ardal leol ar gyfer trefnu gwasanaethau iechyd a gofal.  Mae 
yna 14 ardal leol yng Ngogledd Cymru, yn seiliedig ar yr un 
ddaearyddiaeth â’r clystyrau gofal sylfaenol. 

Sir Ardal Awdurdod Lleol neu gyngor.  Mae yna chwe sir yng 
Ngogledd Cymru. Ynys Môn, Gwynedd, Conwy, Sir Ddinbych, 
Sir y Fflint a Wrecsam. 

Cynghorau Gogledd Cymru 

 

[Anglesey] Ynys Môn, Gwynedd, Conwy, [Denbighshire] Sir Ddinbych, [Flintshire] Sir 
y Fflint, [Wrexham] Wrecsam  

Clystyrau gofal sylfaenol Gogledd Cymru 

 

20 Ynys Môn 
21 Arfon  
22 Canol a De Sir Ddinbych 
23 Dwyrain Conwy 
24 Gorllewin Cymru 
25 Gogledd-ddwyrain Sir y Fflint 
26 Dwyfor  
27 Gogledd-orllewin Sir y Fflint 
28 Meirionnydd  
29 De Sir y Fflint 
30 Gogledd Sir Ddinbych 
31 De Wrecsam 
32 Gogledd-orllewin Wrecsam 
33 Canol Wrecsam 
 

Noder, nid yw’r clystyrau yn rhannu’r union ffiniau â’r cynghorau lleol.  Er enghraifft, 
mae Llangollen yn rhan o Gyngor Sir Ddinbych ond clwstwr De Wrecsam. 

